
sþ. 379. Tillaga til þingsályktunar [166. mál]
um athugun á aukinni fjölbreytni i framleiðslu sjávarafurða og eflingu þeirra iðn-
greina, sem vinna útflutningsverðmæti úr sjávarafla.

Flm.: Matthías Bjarnason.

Alþingi ályktar að skora á ríkisstjórnina að skipa þriggja manna nefnd til
þess að gera ýtarlegar athuganir á því, á hvern hátt verði bezt að því unnið að
koma á aukinni fjölbreytni í framleiðslu sjávarafurða og bæta nýtingu sjávarafl-
ans með því að efla þær iðngreinar, sem vinna úr honum þær vörur, sem skapa
mest útflutningsverðmæti.

Jafnframt skal nefndin kynna sér og gera tillögur um, ef tök eru á, að komið
verði i framkvæmd nýjum vinnsluaðferðum, svo sem frystiþurrkun og geislun
með geislavirkum efnum.

Nefndin skal enn fremur athuga og gera tillögur um, á hvern hátt megi efla
kynningu og sölumöguleika á þessum afurðum meðal viðskiptaþjóða okkar og leita
úrræða til að selja islenzkar sjávarafurðir til fleiri þjóða en nú er gert.

Nefndin skal leggja áherzlu á að hraða störfum sínum eftir föngum og skila
áliti sinu og tillögum til ríkisstjórnarinnar.

Kostnaður við störf nefndarinnar greiðist úr ríkissjóði.

Greinargerð.
A undanförnum árum hefur sjávarafli okkar Íslendinga í heild stóraukizt.

Hins vegar hefur okkur ekki að sama skapi orðið nægilega mikið úr þessu mikla
aflamagni, því að mikið magn af hálfunnum sjávarafla hefur verið flutt úr landi,
en úr því svo framleiddar dýrmætar fullunnar vörur í erlendum verksmiðjum.
Má hér nefna sem dæmi fryst og sykur söltuð hrogn, grásleppuhrogn, frysta og salt-
aða síld og saltaðan ufsa, en langmestur hlutinn af þessum vörum fer í frekari
vinnslu erlendis. Hin erlendu fyrirtæki flytja svo í mörgum tilfellum fullunnu
vöruna út um allan heim.

Afkoma okkar hefur byggzt eingöngu á hinu mikla og sívaxandi aflamagni,
en ekki á góðri nýtingu þess.

Við verðum nú að horfast í augu við það, að bolfisksgengdin við strendur
landsins hefur farið minnkandi, og vart má treysta á það, að við getum haldið til
langframa áfram að ausa upp stöðugt auknu magni af síld.

Með tilliti til þessa má telja lífsnauðsyn, að rannsakað verði til hlítar, á hvern
hátt megi bæta úr þessu og nýta betur afla þann, sem fæst, og einnig sjávarafurðir,
sem nú eru ekki nýttar eða einungis að litlu leyti, þannig að aukið útflutnings-
verðmæti skapist, án þess að höggvið sé meira i það hráefnismagn, sem fyrir
hendi er.

Þessu marki verður einungis náð með því að efla þann iðnað, sem vinnur dýr-
ustu vöruna úr hráefninu og skilar þannig mestu útflutningsverðmæti miðað við
hráefnisnotkun.

Iðnaður sá, sem hér kemur til greina er:
Niðursuðu- og niðurlagningariðnaður.
Framleiðsla tilbúinna rétta úr sjávarafurðum, sem yrðu sendir á markaðinn

annaðhvort frystir eða i dósum.
Enn fremur gætu ef til fleiri vinnsluaðferðir komið til greina, svo sem frysti-

þurrkun og geislun með geislavirkum efnum.
Þess er og að gæta, að i mörgum tilfellum gæti slikur iðnaður veri-ð staðsettur

á svæðum, þar sem atvinnuleysis gætir, og mundi þannig tvennt nást í einu.
Nú á iðnaður þessi við mikla erfiðleika að stríða, og má segja, að hann hafi

aldrei átt þess kost að dafna. Valda því margs konar erfiðleikar hér innanlands, svo
og hörð samkeppni við gömul og gróin fyrirtæki erlendis, sem víða njóta sérstakrar
fyrirgreiðslu sinna yfirvalda og oft betri tollakjara, t. d. innan EFTA.

Má i þessu sambandi benda á þá erfiðleika, sem frystiiðnaðurinn átti við að
stríða á fyrstu árum sínum og hvernig tókst að leysa úr þeim.


